
Kosmik uçuşların komandanı
Azərbaycan xalqının tarix boyu yetişdirdiyi nadir və bənzərsiz 

şəxsiyyətlərdən biri,   artilleriya general-leytenantı, pilotlu 
gəmilərin sınaq uçuşları üzrə dövlət komissiyasının sədri, 

sovet kosmik proqramının banilərindən biri Kərim Kərimov olub. 
Doğum günündə paytaxtımızın Nəsimi rayonunda onun adını 
daşıyan  8 nömrəli tam orta məktəbə yollandım. Müsahibim 
Kərimovun doğma bibisi nəvəsi Şəfiqə Hacıyeva məktəbin 
müəllimidir.  

Şəfiqə xanım uşaqlığını bu 
məktəbdə keçirən Kərim müəllim 
haqqında o qədər şövqlə danışdı ki, 
bu görkəmli şəxsiyyətlə bir daha fəxr 
etdim. Şəfiqə müəllim dedi ki, 1917-ci 
il, noyabrın 14-də Bakıda mühəndis-
texnoloq ailəsində anadan olmuş 
Kərim evdə üç qardaşın böyüyü olub.  

İkinci Dünya müharibəsində iştirak 
edən  K.Kərimov raket mühəndisi olub. 
O, “Katyuşa” kimi tanınan BM-13 yay-

lım atəş qurğusu üzrə texnologiyanı 
mənimsəyib və təkmilləşdirilməsində 
fəallıq göstərib. Bildiyimiz kimi, 
“katyuşa”ların müharibədə qələbənin 
təmin olunmasında böyük rolu olub. 
Məhz həmin vaxtdan da Kərimov 
həyatını raket texnikası ilə bağlayıb.   

Müharibədən sonra K.Kərimov 
ballistik raketlərin radio-ölçü 
sistemlərinin yaradılması sahəsində 
çalışıb. O zaman elmi-texniki araş-
dırmalar nəticəsində raketlərin da-
xili parametrlərinə nəzarət edən 
"Don" radio-ölçü sistemini yaradıb 
və buna görə 1950-ci ildə ona Sta-
lin mükafatı verilib. Sonrakı dövrdə 
kosmosa uçuşların başlanması və 
intensivləşməsində, süni peyklərin ya-
radılmasında o, bir alim və mütəxəssis 
kimi daim ön sırada olub. General-ley-
tenant olan həmyerlimiz "Molniya-1" 
rabitə, "Meteor" meteroloji və Yerin 
məsafədən zondlama süni peyklərinin 
uçuşu üzrə Dövlət komissiyasının 
sədri vəzifəsinə təyin edilib. 1961-ci 
ildə insanın (Y.A.Qaqarin) kosmo-
sa ilk uçuşu ilə əlaqədar "Lenin" 
ordeninə, Yerin məsafədən zondlama 
sistemlərinin və istiqamətləndirilmiş 
süni peykin yaradılmasına görə Lenin 
mükafatına layiq görülüb.     

 Fəxr edirik ki, sovet kosmonavti-

kasının nailiyyəti sayılan kosmik apa-
ratlar məhz onun fəal iştirakı və birba-
şa rəhbərliyi ilə yaradılıb. Bu sırada 
yeni nəsil “Soyuz” kosmik gəmiləri, 
“Salyut” orbital stansiyası, sonralar isə 
çoxmodullu “Mir” stansiyasının adları-
nı çəkmək olar. 

K.Kərimov Moskvada məxfi 
mühitdə yaşamasına və fəaliyyət 
göstərməsinə baxmayaraq, heç 
zaman öz vətəni ilə də əlaqələrini 
üzməyib, AMEA-nın Aerokosmik 
Tədqiqatlar Mərkəzinə əlindən 
gələn köməkliyi göstərib.    Bir çox 
azərbaycanlı alimin bu sahədə inkişaf 
etməsi üçün şərait yaradıb. Ümummilli 
lider Heydər Əliyev Kərim Kərimovun 
fəaliyyətinə və şəxsiyyətinə yüksək 

qiymət verib və onu “Şöhrət” orde-
ni ilə təltif edib. İstehsalat-təşkilat və 
elmi fəaliyyətinə görə general-ley-
tenant Kərim Kərimov  Sovet İttifaqı 
Qəhrəmanı fəxri adına, iki dəfə Lenin 
ordeninə, iki dəfə Dövlət mükafatı lau-

reatına layiq görülüb. Kərim Kərimov 
AMEA-nın fəxri üzvü kimi də hər za-
man bu sahədə inkişaf etmək istəyən 
alimlərimizə həyan olub. 

Böyük şəxsiyyətin adını daşı-
yan məktəbin direktoru Aytən Bax-
şiyeva söhbətimiz zamanı Kərim 
müəllimin yeni nəsil davamçılarının 
yetişəcəyinə inandığını söylədi.  Bir 
çox şagirdin kosmik sahəyə maraq 
göstərdiyini qeyd etdi. Bu il məktəb 
məzunlarından 25-i xarici ölkələrin 
nüfuzlu universitetlərinə, 40 şagird 
isə yerli universitetlərə daxil olub. Elə 
bu faktın özü təhsil ocağında Kərim 
Kərimovun adının necə uca tutulduğu-
na sübutdur.    

Əlbəttə, Azərbaycanın kosmik 
elm sahəsində inkişaf etməsi zama-
nın tələbidir. Bu gün bizim süni pey-
kimiz artıq kosmosdadır. Bir vaxtlar 
xəyal etdiyimiz məsələlər indi gerçəyə 
çevrilməkdədir. Kərim müəllim, bax, 

belə Azərbaycan arzulayırdı. Elmi, 
tərəqqini, innovasiyaları, texnolo-
ji inqilabdan bəhrələnən, yeniləşən 
Azərbaycan istəyirdi.  

N.HƏSƏNZADƏ, 
“Xalq qəzeti”

Unudulmaz şəxsiyyətlər

Naxçıvan yazıçılarının konfransı
Noyabrın 14-də Naxçıvan Muxtar Respublikası Yazıçılar Birliyinin 

konfransı keçirilib. Birliyin sədri Asim Əliyev (Yadigar) təşkilatın hesabatı 
ilə çıxış edib.

Məruzədə bildirilib ki, müstəqillik 
illərində Naxçıvan yazarlarının 
1300-dən artıq kitabı çap olunub.  
Azərbaycan şair və yazıçıları-
nın yubileyləri muxtar diyarda da 
təntənə ilə qeyd edilib. Hesabat 
dövründə yerli müəlliflərin 300-ə ya-
xın kitabı nəşr olunaraq oxuculara 
təqdim olunub.

Naxçıvan Muxtar Respublika-
sı Ali Məclisi Aparatının rəhbəri 
Ülvi Hüseynli konfransda çıxış 
edərək deyib ki,  Yazıçılar Birliyinin 
fəaliyyətindəki əsas vəzifə bundan 
sonra da Naxçıvan ədəbi mühitinin 
inkişafı ilə bağlı səmərəli fəaliyyət 
göstərməkdən, verilmiş tapşırıq-

ları ardıcıl şəkildə icra etməkdən 
ibarətdir. Xüsusilə yaradıcılıq 
birlikləri ilə əlaqələr gücləndirilməli,  
gənclərin vətənpərlik tərbiyəsinə 
xidmət edən yeni əsərlər yazılmalı, 
bədii tərcümə işi ilə bağlı fəaliyyət 
sistemli qurulmalıdır. 

Yazıçılar Birliyinin elm və ali təhsil 
müəssisələri, o cümlədən kütləvi in-
formasiya vasitələri ilə yaradıcılıq 
əlaqələri davamlı xarakter almalı-
dır. Gənc yazıçı və şairlərin birliklə 
əlaqəsi gücləndirilməli, onların yara-
dıcılığı istiqamətləndirilməlidir. Yeni 
nəşr olunan əsərlərin təqdimatının, 
imza və kitab müzakirəsi günlərinin, 
yazıçılarla görüşlərin keçirilməsi da-
vamlı xarakter almalıdır.

İdarə Heyətinin yeni üzvləri Asim 
Əliyevin Naxçıvan Yazıçılar Birliyinin 
sədri vəzifəsinə namizədliyini irəli 
sürüblər və o, yenidən bu vəzifəyə 
seçilib. Asim Əliyev minnətdarlıq 
edərək göstərilən etimadı doğrult-

maq üçün səylə çalışacağını bildirib.
Konfransda Nəzarət-Təftiş Ko-

missiyasının yeni tərkibi də seçilib, 
məclisin qərarı qəbul olunub. 

Səbuhi HƏSƏNOV

Nə qədər tez müayinə, o qədər az ölüm...
Etiraf edək ki, son illər dünyada, eləcə də ölkəmizdə yaşından, 

fəaliyyətindən asılı olmayaraq, insanlar arasında qəfil ölümlərin sayı 
xeyli artıb. Azərbaycan Respublikasının Qeyri-Hökumət Təşkilatlarına 
Dövlət Dəstəyi Agentliyi və “Sağlamlığın Qorunması” İctimai Birliyinin 
təşkilatçılığı ilə Olimp Hospitalda  “Erkən diaqnoz sağlamlığın yoludur” 
mövzusunda keçirilən seminarda məhz bu problem müzakirə edildi.

“Sağlamlığın Qorunması” İcti-
mai Birliyinin sədri, tibb üzrə fəlsəfə 
doktoru Yazgül Abdıyeva çıxışında 
xəstəliklərin müalicəsində  erkən 
müayinənin vacib olduğunu vurğula-
yaraq qeyd etdi ki, statistikaya görə, 
coğrafiyasından, məkanından asılı 
olmayaraq, qəfil ölümlər daha tez-tez 
müşahidə edilir: “Bunun əsas səbəbi 
patalogiyaların vaxtında aşkarlanıb 
müalicə edilməməsidir. Belə bir deyim 
var: ən yaxşı müalicə erkən diaqnosti-
kadır. Bir sıra xəstəliklərin səssiz inki-
şaf etməsi, bəzilərinin əlamətlərinin isə 
digər xəstəliklərin simptomları ilə qa-
rışdırılması səbəbindən, ya ani ölüm 
halları qeydə alınır, ya da xəstəliyin 
müalicəyə tabe olması çətinləşir. 
Odur ki, “erkən diaqnostika həyat xilas 
edir”– deyimi əbəs deyil. 

Qeyd etməliyəm ki, qəfil ölüm hal-
larının ən əsas səbəbi ürək-damar 
sistemi xəstəlikləridir. Təəssüf ki, 
vətəndaşlar nəinki ildə ən azı bir 
dəfə müayinədən keçmirlər, hətta 
şikayətləri belə görməzdən gəlirlər. Ani 
ölüm hallarının cavanlaşması, son za-
manlar gənclər arasında da müşahidə 
olunması isə ciddi narahatlıq doğu-
rur. Odur ki, burada əhalinin vaxtlı-
vaxtında müayinəyə cəlb edilməsi 
mühüm əhəmiyyət kəsb edir. Bunun 
üçün səhiyyə işçilərinin üzərinə böyük 
məsuliyyət düşür. Belə ki, vətəndaşlar 
arasında maarifləndirmə nə qədər 
çox aparılsa, o qədər uğurlu nəticə 
əldə olunar. Ölkəmizdə, xüsusilə də 
regionlarda belə tədbirlərin davam-
lı keçirilməsi ilə irəliləyişə nail ola 
bilərik”.

Olimp Hospitalın direktoru, qastro-

enteroloq–hepatoloq Aqil Ağakişiyev, 
“Azərbaycan Endoskopik– Laparosko-
pik Cərrahi Assosiasiyası” İctimai Birli-
yinin sədri, tibb elmləri doktoru Müşviq 
Həsənov, “YAŞAM” Tibb Mərkəzinin 
kardioloqu Nurəddin Əhədov, Elmi-
Tədqiqat Kardiologiya İnstitutunun elmi 
katibi, tibb üzrə fəlsəfə doktoru Təranə 
Cavadova erkən diaqnostika və doğru 
müalicənin xərçəng, qaraciyər serozu 
kimi çarəsiz bilinən xəstəliklərin qarşı-

sını almağa kömək etdiyini bildirdilər. 
Qeyd olundu ki, erkən diaqnostikadan 
keçməklə ürək-damar xəstəlikləri kimi 
qəfil ölümlərə səbəb olan xəstəliklərlə 
effektiv mübarizə aparmaqla yanaşı, 
onları yaradan amillərdən uzaq dur-
maq barədə məlumatlanmaq da müm-
kündür. Çıxış edənlər Azərbaycanda 
səhiyyənin istər özəl, istərsə də dövlət 
səviyyəsində xeyli inkişaf etdiyini 
diqqətə çatdırıb, icbari tibbi sığorta-
nın tətbiqinin, maliyyə problemi olan 

insanların dövlət qayğısı ilə əhatə 
olunmasının erkən diaqnostikada 
əhəmiyyətindən bəhs etdilər. Qeyd 
olundu ki, vətəndaşlar icbari tibbi sı-
ğortadan yararlanıb vaxtında həkimə 
müraciət edə biləcəklər ki, bu da 
xəstəliklərin erkən aşkarlanmasında 
böyük rola malikdir.

Çıxışlar zamanı, həmçinin 
xəstələrin həyat keyfiyyətinin 
yüksəldilməsi, xəstəliklərin erkən 
aşkarlanmasında həkimlərin ro-
lundan danışıldı, onların xəstənin 
şikayətlərinə düzgün yanaşmaları, 
xəstəliyə diaqnoz qoymaları üçün 
lazım olan bütün üsullardan istifadə 
etməli olduqları vurğulandı. Diqqətə 
çatdırıldı ki, bunun üçün həkimlər el-
mi-texniki imkanlardan istifadə etməli 
və onlar üçün yazılmış elmi protokolla-

ra əməl etməlidirlər.
Tədbirdə “Azərbaycan Endoskopik 

– Laparoskopik Cərrahi Assosiasiyası” 
İctimai Birliyinin sədri, tibb elmləri dok-
toru Müşviq Həsənov, Olimp Hospita-
lın həkimləri Afaq Musayeva və Nəzrin 
Sultanlı təqdimatlarla çıxış etdilər.

Seminar çərçivəsində, həmçinin 
Qeyri-Hökumət Təşkilatlarına Dövlət 
Dəstəyi Agentliyinin maliyyə dəstəyilə 
hazırlanmış “Erkən diaqnoz sağ-
lamlığın yoludur” filmi nümayiş etdi-

rildi. Filmdə Ümumdünya Səhiyyə 
Təşkilatının məlumatına əsasən, 
ürək-damar problemlərinin dünyada 
ölümlə nəticələnən xəstəliklər arasın-
da birinci yerdə olduğu qeyd olunur. 
Göstərilir ki, statistikaya əsasən, hər il 
18 milyona yaxın insan bu səbəbdən 
həyatını itirir. ÜST-nün məlumatına 
görə, ürək xəstəlikləri ölümlərin 31 
faizini təşkil edir. Siqaret çəkmək, 
yanlış qidalanma, hərəkətsizlik, duz-
lu qidaların və spirtli içkilərin qəbulu 
insanlarda təzyiqin və qan şəkərinin, 
eləcə də çəkinin artmasına gətirib 
çıxarır. Hesablamalara görə, ürəklə 
bağlı ölümlərin üçdəbiri 70 yaşdan 
aşağı insanlar arasında qeydə alınır 
və bu rəqəm durmadan artır. Dünyada 
olduğu kimi, Azərbaycanda da ürək-
damar xəstəliklərindən ölənlərin sayı 

digər xəstəliklərdən həyatını itirənlərin 
sayından daha çoxdur.

Filmdə bir sıra mütəxəssislərin 
fikirlərinə də yer verilib. Onlar əhalini 
sağlamlıqlarına laqeyd yanaşmama-
ğa, zərərli vərdişlərdən uzaq durmağa, 
özlərində hər hansı bir narahatlıq hiss 
etdikləri zaman mütləq gec olmayaraq 
həkimə müraciət etməyə çağırıblar.

Zərifə BƏŞİRQIZI, “Xalq qəzeti”

Lənkəranda qazi toyu  

...Əvvəlcə xəbər gəlmişdi ki, Vəliəhd Vətən müharibəsində şəhidlik zirvəsinə ucalıb.     
Sonradan ermənilərə əsir düşdüyü məlum oldu. Əsirlikdən qurtulunca  o, Bakıda müalicə 
edildi, sağalıb doğma Lənkərana qayıtdı. İndi isə, budur, el-obası, dostları və silahdaşları 
onun toyuna yığışıblar. 

Karatenin kyokuşin növü üzrə dəfələrlə 
respublika çempionu adını qazanmış Vəliəhd 
Vəliyev 2018-ci ildən sərhəd qoşunlarında 
xidmət edib. “Azərbaycan sərhəd mühafizəsinin 
100 illiyi (1919-2019)” yubiley medalına layiq 
görülüb. Sonra Vətən uğrunda müqəddəs sa-
vaşa qatılıb. 

Yanlış ölüm xəbərindən sonra düz 36 gün 
Bala Şürük kəndində ona el adətincə yas tu-
tulub. Sağ olması “Qırx mərasimi” ərəfəsində 
üzə çıxıb. Ailəsi yas paltarını dəyişib, hamı-
lıqla inanıblar ki, dövlətimiz, hökumətimiz 
Vəliəhdin əsirlikdən qurtarılmasına nail olacaq. 
Sonra Əsir və itkin düşmüş, girov götürülmüş 
vətəndaşlarla əlaqədar Dövlət Komissiyası 
tərəfindən azad edilənlərin siyahısı açıqlanıb, 
Vəliəhdin də adı orada olub.  

Beləcə, müharibənin ilk günündən cəbhəyə 
gedən, Zəngilan uğrunda döyüşlərdə yaralana-
raq əsir düşən Vəliəhd 52 gündən sonra xilas 
edilib. Ermənilərin əlindəykən olmazın iztirab-
lara məruz qaldığı üçün müalicəsi xeyli çəkib. 

Nəhayət, sağlamlığı bərpa olunub və o, hos-
pitaldan çıxaraq öncə Fəxri xiyabana yollanıb, 
ümummilli lider Heydər Əliyevin məzarını, eləcə 
də Şəhidlər xiyabanında uyuyan qəhrəman 
Vətən oğullarını ziyarət edib. Ertəsi gün,  martın 
1-də Lənkəranda böyük izdihamla qarşılanıb. 

...Toy mərasimində ağsaqqal və ağbirçəklər, 
döyüşçü dostları Vəliəhdə və xanımına ən xoş 
arzularını yetirdilər, onlarla birlikdə rəqs etdilər. 
İnsan Hüquqları üzrə Müvəkkil (Ombudsman) 
Səbinə Əliyeva da, şəhər rəhbəri Taleh Qara-
şov da toya gələrək bəylə gəlini təbrik edənlər, 
onlara xeyir-dua verənlər arasında idilər. Qeyd 
olundu ki, ölkə rəhbərliyi daim şəhid ailələrinin 
və qazilərimizin yanındadır. Şəhidlərimizin 
canı, qazilərimizin qanı bahasına əldə etdiyimiz 
Zəfərə görə onlara sayğı borcumuz böyükdür. 

Bəylə gəlinin valideynləri diqqətə, qayğıya 
görə minnətdarlıqlarını bildirdilər.

Əli NƏCƏFXANLI,  “Xalq qəzeti”

İstanbulda terror: Türkiyəyə təsir  
göstərmək cəhdləri əbəsdir!

Şübhəlilər saxlanıldı, təşkilatçılar müəyyənləşdi, təfərrüatlar aydındır
Türkiyə İstanbuldakı terror aktı ilə silkələnib. Noyabrın 13-də şəhərin Bəyoğlu 

məhəlləsinin İstiqlal küçəsindəki Taksim meydanında baş vermiş partlayışda 8 nəfər 
həyatını itirib. Yaralı sayı 80-dən çoxdur. 

Türkiyə Prezidenti Rəcəb Tayyib Ərdoğan 
G20 sammiti öncəsi İndoneziyaya yola 
düşməzdən əvvəl hadisə ilə bağlı açıqlamasın-
da bildirib ki, Türkiyəyə və türk millətinə terrorla 
təsir göstərmək cəhdləri dünən olduğu kimi, bu 
gün də, sabah da öz məqsədinə çatmayacaq. 
“Millətimiz əmin olmalıdır ki, İstiqlal küçəsində 
baş vermiş hadisənin səbəbkarları layiq ol-
duqları cəzanı alacaqlar. Dövlətimizin müvafiq 
qurumları bu hücumun səbəbkarlarını və onun 
arxasında dayananları üzə çıxarmağa çalışır 
və öz işini davam etdirir”.

Türkiyənin Ədliyyə naziri Bəkir Bozdağ me-
diaya ilk açıqlamasında bunları bildirib: "Bir qa-
dın orada oturacaqların birində 40 dəqiqədən 
çox oturub, sonra ayağa qalxıb. Bundan 1-2 
dəqiqə sonra partlayış baş verib". Ədliyyə nazi-
ri Bozdağ növbəti açıqlamasında İstanbul Pro-
kurorluğunun partlayışla bağlı məhkəmə istin-
taqına başladığını da vurğulayıb. O, istintaqın 
səmərəli aparılması üçün 8 dövlət prokuroru və 
iki baş prokuror müavininin müvafiq tapşırıqlar 
aldığını diqqətə çatdırıb.  

Türkiyənin Daxili İşlər naziri Süleyman Soy-
lu isə terrorçularun uğurla həyata keçirilmiş 
əməliyyat nəticəsində ələ keçirildiklərini bəyan 
edib: “Biz onları tutmasaydıq, bu gün Yunanıs-
tana qaçaqmalçılıq yolu ilə aparılacaqdılar".

S.Soylu növbəti açıqlamasında bombanı 
yerləşdirmiş şəxsin – qadının İstanbul polisi 
tərəfindən saxlanıldığını da bildirib. O, İstanbul 
terrorunun son 6 ildə ən dəhşətli terror aktı oldu-
ğunu vurğulayıb. “Bunlarla bütün dostlarımızla, 
Prezidentimizin böyük iradəsi ilə mübarizə apa-
rılır. Bu aksiyanı həyata keçirənlərin bizə hansı 
mesajı vermək istədiklərini bilirik. Mesajı aldıq. 
Düşünürəm ki, ABŞ-ın bu gün verdiyi başsağlı-
ğı mesajını qatilin hadisə yerinə ilk çatanlardan 
biri kimi dəyərləndirmək vacibdir və bu mesaja 
cavab çox aydın şəkildə ortaya çıxacaq. Allahın 
izni ilə tezliklə görəcəklər”.

Qeyd edək ki, mediada, o cümlədən so-
sial şəbəkələrdə hadisəni törətdiyi iddia olu-
nan qadının fotoları, onun ələ keçirilməsini 
əks etdirən video-görüntülər də paylaşılıb. İs-
tanbul Polis İdarəsindən verilən açıqlamada 
həmin qadının hadisə yerinə gedən yollarının 
1200 təhlükəsizlik kamerası ilə nəzərdən ke-
çirildiyi bildirilib. Açıqlamada, həmçinin, ter-
rorçunun getdiyi 21 ünvanda əməliyyat apa-
rıldığı da vurğulanıb: "Əməliyyatda 46 nəfər 

tutularaq nəzarətə götürülüb. O, (şübhəli şəxs 
qismində saxlanılmış qadın – red.) PYD/YPG 
terror təşkilatı tərəfindən xüsusi kəşfiyyatçı kimi 
təlimdə olub və Afrindən keçərək ölkəmizə qey-
ri-qanuni yollarla gəlib. Noyabrın 13-də saat 
16.20-də ona terror təşkilatının Suriyanın Ko-
bani şəhərindəki qərargahından hərəkət əmri 
gəlib. O, əməliyyatı həyata keçirdiyini və qaçdı-
ğını boynuna alıb. Hadisə ilə bağlı araşdırmalar 
çoxşaxəli şəkildə davam edir".

Hazırda polis qruplarının terrorun baş verdi-
yi əraziyə avtomobil və piyada yolunu bağladı-
ğı bildirilir. Təhlükəsizlik məqsədilə helikopterlə 
havadan müşahidə aparılır.

Bu arada Türkiyə Radio və Televiziya Üst 
Qurumu İstanbulda baş vermiş partlayışla bağ-
lı yayım qadağası qoyub. Təşkilatdan, eyni 
zamanda, sosial media hesablarında neqativ 
yüklü bilgilərlə əlaqədar İstanbul Baş Prokuror-
luğunun araşdırmalara başladığı da bildirilib.

Türkiyə Prezident Adiminstrasiyası-
nın Kommunikasiyalar İdarəsinin direktoru 
Fahrettin Altun da dövlətin bütün qurum və 
təşkilatlarının hadisə ilə bağlı sürətli və təsirli 
araşdırma apardığını vurğulayıb. O, media qu-
rumlarını məsuliyyətli olmağa, sosial mediadan 
yayılan dezinformasiya xarakterli məzmuna eti-
bar etməməyə və müvafiq dövlət qurumlarının 
açıqlamalarını əsas götürməyə dəvət edib.

İstanbul Böyükşəhər Bələdiyyəsinin sədri 
Əkrəm İmamoğlu özünün “Twitter” səhifəsində 
həyatını itirənlərə başsağlığı verib. O, eyni 
zamanda rəsmi məlumatdan başqa, heç bir 
məlumata etibar etməməyə çağırıb. 

İstanbul valisi Əli Yerlikaya terror aktında 
yaralananlarla bağlı vəziyyəti paylaşıb. O bildi-
rib ki, partlayışdan zərər çəkmiş 57 yaralı evinə 
buraxılıb. 18 xəstə müalicəsini davam etdirdiyi 
halda, 6 xəstə reanimasiyadadır ki, onlardan 
2-nin vəziyyəti xüsusilə ağırdır. 

Türk Qızıl Aypara Cəmiyyətinin Twitter he-
sabında edilən paylaşımda bildirilib ki, İstanbul-
da baş vermiş partlayışdan sonra yaxınlıqdakı 
xəstəxanalara qan göndərilib. Ancaq təcili qana 
ehtiyac yoxdur.

P.S. Material “Xalq qəzeti”nin Anadolu 
xəbər Agentliyi ilə informasiya mübadiləsi 
əsasında hazırlanıb.

Ə.RÜSTƏMOV, 
“Xalq qəzeti”

